
Die Minister van Finansies, mnr Pravin Gordhan, het Maandag (9 Mei) amptelik die nuutgestigte
Navorsingsentrum, ’n allernuutste fasiliteit vir meestersgraad- en doktorale studente, akademici en
navorsers van die Universiteit Stellenbosch (US), geopen. Prof Russel Botman, Rektor en Visekanselier,
het gaste by die Navorsingsentrum, geleë in die JS Gericke Biblioteek, verwelkom (volledige artikel volg).

Een van die seminaarkamers van die
Navorsingsentrum (foto: Anton Jordaan)

“Die Navorsingsentrum is vergelykbaar met van die beste in die wêreld en skep ’n innoverende en
kreatiewe omgewing. Dit bied hoëvlak navorsingondersteuning soos professionele inligtingsdienste,
konsultasie en deelnemende geleenthede, werkswinkels en aanbiedings en navorsingsgespreksessie
aktiwiteite,” sê me Ellen Tise, Senior Direkteur van die US Biblioteek en Inligtingsdienste.

Die doel van die sentrum is om die Biblioteek se bydrae tot die verbetering van nagraadse deursetkoerse
en navorsingsuitsette te vergroot deur die voorsiening van ‘n omgewing wat bevorderlik is vir
navorsingsgesprekvoering en –produksie en wetenskaplike debatvoering en van dienste wat direkte
ondersteuning bied vir die navorsingswerskaamhede van nagraadse studente en navorsers.

Die fasiliteit spog met ’n goed-ontwerpte sitkamer-area wat onder meer dien as fasiliteit vir navorsers om
in gesprek met mekaar te tree en wat betref deelnemende navorsing. Dit word gekomplementeer deur
eietydse seminaarkamers, videokonferensiefasiliteite en oop-plan rekenaarareas.

Die stukrag vir die skepping van die Navorsingsentrum was gedeeltelike befondsing wat ontvang is vanaf
die Carnegie Korporasie van New York. Dit maak deel uit van hul Konsortium van Navorsingsbiblioteke
in Suid-Afrika-inisiatief, waarvan die Universiteit Stellenbosch Biblioteek- en Inligtingsdiens ‘n lid is.

Deel van die sitkamergedeelte by die
Navorsingsentrum (foto: Anton Jordaan)

“Hierdie inspirerende en eietydse navorsingsruimte sal in die toekoms ’n belangrike rol speel in die
bevordering van die Universiteit se visie van ’n navorsingsuniversiteit van wêreldgehalte,” het prof
Botman bygevoeg.

“Die Navorsingsentrum, tesame met die Leersentrum, ’n eietydse en hoë-vlak leerarea vir voorgraadse
studente, vorm deel van die US se HOOP Projek – ’n kampuswye inisiatief waardeur die instansie sy
akademiese uitnemendheid en voorloper- wetenskaplike navorsing gebruik om oplossings te vind vir van
ons land, ons vasteland en die res van die wêreld se strafste uitdagings.”

Paneelbespreking

As deel van die bekendstelling van die Navorsingsentrum, bied die Biblioteek en Inligtingsdiens ’n
seminaar aan oor wêreldtendense in akademiese navorsing en toekomsscenarios van akademiese
publikasies. Die seminaar, getiteld “The changing landscape of academic research and publishing” word
op Dinsdag 10 Mei by die Wallenberg Navorsingsentrum aangebied. Die seminaar sluit sprekers in van
Elsevier, een van die wêreld se voorste uitgewers van wetenskaplike, tegniese en mediese inligting, sowel
as vooraanstaande navorsers van die US.

Kontak me Marié Roux (021 808, mr@sun.ac.za) vir meer inligting oor die Navorsingsentrum en me
Renee Reagon (021 808 4877, rreagon@sun.ac.za) vir meer inligting oor die seminaar.

